
623 hitz

Kontratua (II) 

Esplizituki hitz egindakoek baino indar handiagoa dute askotan kontratuan jasotzen diren baldintzek 

AGURTZANE ORMATZA IMATZ 

Bikotekideen kontratuak gorabehera asko ditu. Bikote terapietan nahiz bikote tailerretan argi ikusten dugu zein garrantzitsua den kontu hori, askotan kontratuaren jakin gabeko baldintzek pisu handiagoa baitute esplizituki berba egindakoek baino. Aurreko artikuluan gaiari buruzko zertzelada batzuk eman nizkizuen. Honetan zertzelada horiek teorian nola islatzen diren azalduko dizuet. Banakako edota bikotean egiten diren terapia saioak hartu ditut kontuan horretarako. 

1. Bikote sisteman jarritako itxaropena: 
Hor agerian geratzen da bakoitzak zer espero duen sistemaren parte izateagatik. Bakoitzak itxaropen batzuk ditu. Sarri pentsatzen dugu bikotekideak gure itxaropen berberak dituela, baina beti ez da horrela izaten. Hauek dira aipatutako itxaropen horietako batzuk: 

Bikotekidea fidela izatea. Fideltasunaren edukiak zeintzuk dira? 

Bikotekideak besteen aurrean gure sostengua izatea. 

Bakardadeari aurre egiteko modurik egokiena. 

Gure bizitza kaotikoaren antidotoa. 

Bizitza osorako eremu oreka-tua. 

Familia eraikitzeko esparru pribilegiatua. 

Estatusa lortzeko baliabidea. 

Unitate ekonomikoa osatzeko sistema garrantzitsuena. 

Gure izaera garatzeko eta aberasteko sistema ezin hobea. 

Maitatua izateko lekua. 

2. Beharrak eta desioak: 

Sistemaren partaideak ekartzen duena. Bakoitzaren barneko aldagaiak sortzen dituen desioak eta beharrak oso ondo islatzen dira sistema osatzen denean. Sarri zaila izaten da jakitea zelan bideratu behar ditugun desio edo behar horiek. Gu konturatu gabe azaltzen dira, gure jarreren bidez. Azpiko bideak hausnartzekoak dira, baina. Ondoren, gai bakoitzari loturiko galdera bat baino ez da azalduko, baina gaia zabala da. 

Intimitatea/distantzia: zenbateraino gara gai bestea gure intimitatean sartzeko?... 

Independentzia/dependentzia: zenbatetan pentsatzen dugu bikotekidea gabe ezin izango dugula aurrera egin?... 

Aktibitatea/pasibotasuna: norberaren iniziatibarekin zerikusia dauka. 

Boterea: nork kontrolatzen du zer, eta zelan?... 

Sexu identitatea: zelan ikusten dugu geure burua emakume edo gizon moduan? 

Bakardadeari beldurra. 

Bestea mendean hartzeko beharra. 

3. Bestelako aldagaiak 

Aurreko alorretako pisua eta eragina ikusten da atal honetan. Kontsultara bikotean datozenen eskaerek zerikusia daukate aldagai horiekin. Hona hemen adibide batzuk: 

Komunikazioa: zenbateraino esaten diote gura dutena batak besteari?... 

Jatorrizko familiak: nolako harremana izatea nahi dugu bikotekidekideak familiarekin?... 

Umeen zaintza: zelan hartzen ditugu haien inguruko erabakiak?... 

Ekonomia: nork irabazten du dirua? Nork daramatza etxeko kontuak?... 

Erotika: zelako jokoetan sartzen gara? Zelan bideratzen dugu gure desioa?.... 

Lagunak: zelako arauak dauzkagu bakoitzak gure lagunak izateko?... 

Balioak: zelako balio sistema daukan bakoitzak?... 

Etxeko ardurak eta bakoitzaren rola. 

Iskanbilatsuak diren esparruak. 

Horiek eta beste asko dira kontratuen ezinbesteko aldagaiak. Gehienei buruz ez da argi eta garbi hitz egiten, baina denek dute zerikusia bikote sisteman garatzen diren dinamiketan. Askotan terapiara datozen asko haserre, triste, dezepzionatuta, inpotentziaz josita, traizionatuta... sentitzen dira, pentsatzen dutelako bikotekideak ez duela bete kontratuak batzen dituen obligazioak. 

Bikotekideak gai horiei buruzko informazioaz pentsatzen eta eztabaidatzen hasten direnean, gorabeherak sortzen dira. Denboraz, pazientziaz... jarraituz gero, biek aktibatuko dituzte hainbat baliabide eta ahalegin. Horiek eramango dute bikotea helburu komun batzuk izatera. 

Gaur kontratuaren barnean dauden aldagai batzuk azaldu dizkizuet. Aldagai guztiak hiru kategoriatan agertzen dira: 

Kontzientea eta adierazia: Askotan, gai batzuei buruz hitz egiten dugu gure bikotekidearekin, batak besteari ez entzun arren edota ez ulertu arren. Gaiak kontzienteak dira, eta batak besteari ahal dugun neurrian adierazten dizkiogu. 

Kontzientea eta adierazi gabekoa: Gai batzuez kontzienteak gara, baina ez dugu horiei buruz berba egiten gure bikotekidearekin. Izan ere, lotsa eta beldurra ematen digu. 

Ez-kontzientea: Gai batzuen ñabardurak ez ditugu kontrolatzen. Ez dakigu garrantzitsuak zeintzuk diren ere. Batzuetan zer edo zer asma dezakegu, baina zehatz-mehatz eta sakonean ez dakigu zer den. Hori horrela bada ere, batzuetan gure bikotekideak asmatzen du guretzako kontziente ez dena, edota gure barneko ziztadak esaten digu gure kognizioak argitzen asmatu ez duena. 

Hori dena kontuan hartuta, orain norberak kontratua diseina dezake bikotekidearekin. Sartu eta kendu nahi dituzuen gaiak, baina betiere kontuan hartu hiru kategoria daudela. Kategoria edota aldagai guztiak kontuan har ditzakezuem edota bakarrik zuek hautatutakoak... 

Hartu joko bat bezala. Batak bestearengandik ikasteko, elkar hobeto ezagutzeko eta, zergatik ez, baita gozatzeko ere. Sorpresaren bat edukiko duzue! 

